
«Кәкре каенга терәтү»
Дистанцион юл белән сатып алынган 
сыйфатсыз товар өчен акчаны ничек кире 
кайтарырга? 

Татарстан Респуб-
ликасы Дәүләт алко-
голь инспекциясенең 
территориаль орган-
нарының берсенә 
кулланучыдан дис-
танцион юл белән са-
тып алынган сыйфат-
сыз товар өчен акчаны 
кире кайтаруда ярдәм 
итүне сораган үтенеч кил-
де. Рекламага ышанып, ул 
цифрлы каналларны спутниктан 
кабул итү өчен телевизион антеннага 
заказ биргән, нәтиҗәдә «кәкре каен-
га терәлеп калган...»

Заказ биреп күпмедер вакыт узгач, бу 
кеше почтага барып Мәскәүдән килгән 
посылканы ала, интернет аша заказ 
биргән өч антенна һәм почта чыгым-
нары өчен шактый күләмдә акча түли. 
Тик өенә кайткач, спутник антеннасы-
ның гадәти өй антеннасын хәтерләтүен 
күрә, ә вәгъдә ителгән йөзләгән канал 
урынына телевизор нибары унлап кына 
канал күрсәтә.

Биредә кулланучы хокукларының бозы-
луы ачыктан-ачык күренеп тора. Татарстан 
Республикасы Дәүләт алкоголь инспекция-
сенең территориаль органы хезмәткәрлә-
ре мөрәҗәгать итүчегә «Кулланучыларның 
хокукларын яклау турында»гы Россия Фе-
дерациясе Законының 18нче маддәсен 
аңлатты. Аның нигезендә ул сату-алу ки-
лешүен үтәүдән баш тартырга һәм товар 

өчен түләнгән сум-
маны кире кайтару-
ны таләп итәргә хо-
куклы.

К у л л а н у ч ы г а 
сату-алу килешүен 
өзү һәм товар өчен 

түләнгән акчаларны 
кире кайтару таләбе 

белән дәгъва әзерл-
әүдә ярдәм күрсәтелде. 

Тик берничә көннән аның 
белән телефон аша сөйләшкәч, 

кулланучының сатучыга дәгъваны 
җибәрә алмавы ачыкланды, чөнки 
товар җибәрүченең почта докумен-
тында күрсәтелгән индекс дөрес бул-
мый. Абонент тартмасы номерыннан 
тыш, документта башка реквизитлар 
күрсәтелмәгән. Нәтиҗәдә, кулланучы 
үзенең дәгъвасыннан баш тартырга 
һәм акчасын югалтуы белән киле-
шергә мәҗбүр булды.

ИГЪТИБАР!  
Әгәр сезгә сатучы 
турында тулы 
мәгълүмат: аның 
исеме һәм урнашу 
урыны (адресы) 
бирелмәсә, бу сатучы 
белән килешү 
төземәгез.

КУЛЛАНУЧЫ ХӘБӘРЛӘРЕ

Һава торышы

Наталья Рыбакова

 d Белгечләр республикада февраль  
башындагы аномаль җылылык һәм 
март аендагы һава торышына  
фаразлар турында сөйләде.  

 «Кар катламы нормадан  
10 сантиметрга артыграк»

Быелгы кышның бик карлы булуын урам 
җыештыручылар, машина йөртүчеләр генә тү-
гел, канатлы дусларыбыз – кошлар да тойган-
дыр. Ябалакларга тычкан аулавы кыен, саескан-
нар һәм каргалар көздән яшереп куйган запас-
ларын таба алмый интегә, ди КФУ профессоры, 
география фәннәре докторы Юрий Переведен-
цев. Ә менә көртлек һәм суерлар рәхәткә чык-
кан, алар кар көртенә чумып, шунда төн үткәрә.

– Быел кар бик күп яуды. Мәсәлән, Казанда 
ул хәзер якынча 60 сантиметр тәшкил итә, бу 
– бик күп. Кайбер елларда кар юрганының ка-
лынлыгы 10 сантиметрдан артмый иде. Безнең 
территориядә норма буенча, гадәттә, кар катла-
мы 37-40 сантиметр гына була. Быел табигать 
явым-төшем буенча кышкы планын арттырып 
үтәде, – ди галим.

Хәзерге вакытта Татарстан төньяк Атланти-
кадан килгән циклон йогынтысында калды. Ал-
дагы атнада көннәр җылы торачак. Галимнәр 
исәпләвенчә, хәзер норма буенча уртача тәү-
леклек температура -13 градус булырга тиеш, 
чынлыкта ул -4..-5 градус кына. 

КФУның Экология һәм табигатьтән файда-

лану институты метеорология, климатология 
һәм атмосфера экологиясе кафедрасы доцен-
ты Тимур Әүһәдиев әйтүенчә, Казанда кар 11 
ноябрьдә үк яткан иде һәм шуннан бирле атна 
саен кар яуган. Нәтиҗәдә, хәзерге вакытта кар 
катламының калынлыгы климатик нормадан 
10 сантиметрдан арткан һәм   март күрсәтке-
чен куып җиткән. 

– Быел җепшек көннәр булмады да диярлек, 
шуңа күрә кар әллә ни эремәде, арта гына бара. 
Шулай да абсолют рекордка ерак әле. Чагышты-
ру өчен: бик тә карлы дип истә калган 2011 ел-
ның шушы вакытында карның калынлыгы Ка-
занда 80 сантиметрга җиткән иде, ә 1926 елда 
хәтта бер метрдан артып киткән булган, – диде 
Тимур Әүһәдиев.

Климат җылына
КФУ белгечләре мәгълүматларына ышан-

сак, быел февральдә һава торышы климатик 
нормадан 1,5 градуска югарырак булачак. 
Гадәттә, бу айда норма буенча ул -10 градус 
тәшкил итә иде.

Март яз ае саналса да, ул – кышның дәва-
мы. Гадәттә, безнең якларда җылы көннәр 31 
март – 3 апрель тирәсендә башлана. Быел кар 
12-13 апрельгә эрер дип фаразлана. Тәүлеклек 
температура +15 градустан арткач, май урта-
ларында яз ахырына якынлаша. Әмма узган 
ел җәйге җылы көннәр инде 9 майдан соң ук 
башланган иде.

– Соңгы ун елда дөньяда климатның җылы-
нуы күзәтелә. Быел Татарстанда да гыйнварда 
каты суыклар булмады. Антарктидада боз эри 
башлады, явым-төшем арта, көчле җил-давыл-
лар чыга. Хәзер бөтен дөньяда климат тотрык-
сыз, – дип искәртте КФУ галиме.

Кар планнан артык яуды

Алсинә Рәхмәтуллина

 d Апас районы Шәмәк 
авылында туып үскән 
әтием – Айрат Рәхмәтул-
лин 18 яшендә армиягә 
китә һәм Әфганстан-
га эләгә. Андагы сугыш-
ны искә алырга ярат-
маса да, альбом битлә-
рен актарганда кайбер 
хатирәләрен күңелдә 
яңартты.

– Армиягә китеп, 
сугышка эләгүеңне әти-
әниең ничек кабул итте?

– 1984 елның 23 октяб-
рендә, хәрби комиссариатка 
чакырып, армиягә повестка 
бирделәр. Бөтен авыл җые-
лып, озатып калды. Башта 
Таҗикстанда укыттылар, 
соңрак өч айга якын чик 
сакладым. Ярты ел дигәндә, 
вертолет белән Әфганстанга 
китерделәр. Безне брони-

жилет, каскалар тотып кар-
шы алдылар, кулга корал 
тоттырдылар. Шуннан соң 
ашаганда да, йоклаганда 
да кулыбыздан мылтык 
төшмәде.

Совет гаскәрләре үзара 
сугышучы әфганлыларны 
тынычландыру максатын-
нан кертелгән иде. Без алар 
арасында аңлату эшләре 
алып бардык, газета-жур-
наллар, китаплар бастыруда, 
азык-төлек, ягулык-майлау 
материаллары белән бу-
лыштык.

Баштарак мин Әфганс-
танга эләгүемне беркемгә 
дә хәбәр итмәдем. Тора-ба-
ра сеңелләремә хат яздым. 
Алар әнигә белгертмәскә 
тырышып, миннән килгән 
хатларны качып укыган. 

– Үлем белән күзгә-
күз очрашырга туры кил-
деме?

– Бер операция ва-
кытында минага эләктек. 
Иптәш малайның боты яра-
ланды, мин һәм тагын бер 
егет контузия алдык. Аңсыз 
ятканбыз, безне вертолет 
белән Дүшәнбе госпиталенә 
алып киткәннәр. Анда бераз 
дәвалангач, янә хезмәтебез-
не дәвам иттек.

– Армиядән өйгә кай-
тып кергән мизгелне хә-

терлисеңме?
– Поезддан төшкәч, 

бер шофер каршы алды. Ул 
әтинең күрше авылда парк-
та эшләвен әйтте. Шундук 
аның янына киттем. Кыш ае. 
Яшел фуражка, шинельдән 
остаханәгә килеп кердем. 
Әти мине күрүгә эшеннән 
туктады, кочаклап алды. 
Шуннан җәяүләп өйгә кай-
тып киттек. Кайтып керсәм, 
әнинең чәчләре агарган... 
Бер-беребезнең кочагына 
ташландык.

– Хезмәттәш дусла-
рыңны югалттыңмы?

– Кызганыч, ел саен 1-2 
якташым якты дөньядан ки-
теп бара. Андый вакытларда 
дусларыбызның якыннары-
на, гаиләләренә булышырга 
тырышабыз.

Табиб булу теләге дә 
нәкъ менә армиядә туды. 
Санитар егетләрне күреп, 
минем дә кешеләргә ярдәм 
итәсем килде. Киләсе елда 
Урта Балтай участок хаста-
ханәсен җитәкли башлавы-
ма 30 ел тула. Аллага шөкер, 
хезмәтемне бәяләп, 2020 
елда «Татарстанның атка-
занган табибы» дигән мак-
таулы исем бирделәр. Шушы 
исемне аклар өчен хәлемнән 
килгәнчә кешеләргә ярдәм 
итәргә тырышам.

 e Әфганстанда хезмәт итеп кайткач, 
Айрат Рәхмәтуллин 1987 елда Казан 
дәүләт медицина институтына укырга 
керә. Шул дәвердә хәләл җефете  
Эльмира белән таныша һәм  
1994 елда гаиләсе белән туган ягына – 
Апас районына эшкә кайта. 

 e «Апас районы хакимияте ел саен 
әфган сугышында катнашкан егетләрнең 
туганнарын чакырып хөрмәтли, килми 
калганнарга бүләк тапшыра. Ветераннар 
исә әфганчылар истәлегенә куелган  
мемориаль тактага чәчәкләр китерә», – 
ди Айрат Рәхмәтуллин.

«Табиб булу теләге 
армиядә туды»

В.Васильев фотосы

Фотолар – А.Рәхмәтуллинның шәхси архивыннан

 e Татарстанда сугышчы-интернационалистларны искә алдылар.15 февральдә 
Казанның Җиңү паркындагы сугышчы-интернационалистлар һәйкәле каршында 
Әфганстаннан совет гаскәрләрен чыгаруга 33 ел тулуга багышланган тантаналы  
митинг узды. Анда хәрби хәрәкәтләрдә катнашкан ветераннар, иҗтимагый оешмалар, 
хакимият органнары вәкилләре, яшьләр катнашты. Алар һәйкәлгә чәчәкләр куйды. 


